
Newid Hinsawdd: 

Ateb y Mythau 

Ni allwn fforddio anwybyddu rhybuddion arbenigwyr ynglŷn â pheryglon 
newid hinsawdd. Mae'r mwyafrif llethol o wyddonwyr hinsawdd yn cytuno 
bod newid hinsawdd wedi'i achosi gan ddyn yn digwydd. Pe byddai naw o 
bob deg peilot yn datgan eu bod yn credu bod awyren yn debyg o syrthio o‟r 
awyr ni fyddai unrhyw un yn ddigon gwirion i hedfan ynddi. 

Bydd lleihau ein dibyniaeth gynyddol ar danwydd ffosil yn cryfhau ein 
sicrwydd ynni ynghyd â chynorthwyo i fynd i'r afael â newid hinsawdd. Mae 
ein dibyniaeth ar gyflenwadau tramor o nwy ac olew, gyda'u cyflenwad sy'n 
gostwng a'u prisiau anwadal, yn fygythiad mawr i economi'r DU. 

Bydd torri gwastraff ynni yn sylweddol a datblygu potensial eang y DU ar 
gyfer ynni gwyrdd yn creu swyddi a diwydiannau newydd a chartrefi 
cynhesach ar gyfer y tlawd. 

Mae Cyfeillion y Ddaear Cymru yn credu, yn sgil yr angen brys i daclo 
newid hinsawdd ac elwa o economi werdd, ei fod yn bwysig darparu 
gwybodaeth gwyddonol gref i bobl yn hytrach na mythau a dadleuon 
camarweiniol. 

1. “Mae newid hinsawdd yn broses naturiol nid yn un a achosir gan ddyn” 

Mae newidiadau hinsawdd wedi digwydd drwy gydol hanes o ganlyniad i ffactorau naturiol, megis 

amrywiadau yng ngogwydd y Ddaear a'i gylchdro o gwmpas yr Haul. Mae'r codiadau tymheredd a 

newidiadau eraill dros y ganrif ddiwethaf, fodd bynnag, yn fwy nag a ellir rhoi cyfrif amdanynt gan y 

dylanwadau hyn yn unig. Yn ôl yr adolygiad newid hinsawdd gwyddonol mwyaf erioed, Adroddiad 

Pedwerydd Asesiad y Panel Rhyng-lywodraethol ar Newid Hinsawdd (IPCC) [1], mae o leiaf naw 

deg y cant o siawns bod y rhan fwyaf o'r cynhesu hwn yn ganlyniad gweithgaredd dyn. Cefnogir y 

dadansoddiad hwn gan Academïau Cenedlaethol Gwyddonol gwledydd blaenaf y byd [2]. 

2. “Mae'r byd yn oeri nid yn twymo” 

Er gwaethaf y gaeaf oer diweddar a gafwyd mewn sawl rhan o'r byd, mae'r blaned yn cynhesu. Mae 

cyfartaledd tymereddau byd-eang wedi codi gan tua 0.74oC dros y ganrif ddiwethaf [3]. Yn y cofnod 

160-mlynedd o dymheredd arwynebedd y byd, mae deg o'r blynyddoedd twymaf a gofnodwyd wedi 

digwydd ers 1997 a blynyddoedd degawd cyntaf y ganrif hon (2000 hyd 2009) fu'r degawd cynhesaf 

[4]. Tra bod rhai ardaloedd yn crynu y gaeaf hwn, cafodd rhannau eraill o‟r byd dymereddau 

anarferol o dwym [5].  

3. “Nid oes unrhyw gonsensws ar newid hinsawdd” 

Derbynnir y dystiolaeth bod gweithgaredd dynol yn achosi newid hinsawdd gan wyddonwyr blaenaf 

y byd, fel y'u cynrychiolir gan yr Academïau Gwyddonol [2]; bron pob un o lywodraethau'r byd [6]; yr 

arbenigwyr iechyd blaenaf, megis y BMA [7]; arbenigwyr milwrol megis y Weinyddiaeth Amddiffyn 

[8]; economegwyr blaenllaw megis yr Arglwydd Stern [9];  a sefydliadau busnes blaenllaw megis y 

CBI [10]. Ceir cryn dystiolaeth i‟r consensws ar newid hinsawdd ar y wefan Logical Science [11]. 

4. “Mae adroddiadau'r IPCC (Panel Rhyng-lywodraethol ar Newid Hinsawdd) 
yn llawn camgymeriadau” 

Dros 22 mlynedd mae'r IPCC wedi elwa ar arbenigedd miloedd o'r meddyliau gwyddonol gorau er 

mwyn creu gwell dealltwriaeth o gymhlethdodau newid hinsawdd. Honnodd adroddiadau yn y 

cyfryngau bod ei Adroddiad y Pedwerydd Asesiad (2007) yn cynnwys camgymeriadau. Do fe 

ddatganodd yn anghywir, yn yr adran ar ganlyniadau, bod 80 y cant o rewlifoedd mynyddoedd 

Himalaya yn debyg o ddiflannu erbyn 2035. Er na wnaed y camgymeriad hwn yn adran 

gwyddoniaeth hinsawdd yr adroddiad nac yn y crynodeb, dylid fod wedi ei weld a'i gywiro. Profwyd 

bod honiadau eraill am gamgymeriadau gan yr IPCC yn ddi-sail ar y cyfan, fel y dengys yr erthygl 

Real Climate, „IPCC Errors: Facts and Spin‟, [12]. Nid yw un camgymeriad mewn adroddiad sydd 

bron yn 3000 tudalen yn dirymu'r gweddill ohono. Mae adroddiad yr IPCC yn parhau i gynrychioli'r 

cyfrif mwyaf awdurdodol ar gyflwr y wybodaeth gyfredol ar newid hinsawdd.  

5. “Caiff peryglon newid hinsawdd eu gorbwysleisio” 

Yn hytrach na bod yn sefydliad 'codi ofn', mae'r IPCC wedi cael ei ddisgrifio fel sefydliad gor-ofalus. 

Beirniadwyd ei Bedwerydd Adroddiad (2007), er enghraifft, mewn erthygl yn y New Scientist am 

hepgor ymchwil diweddar a mwy brawychus [13]. Cafodd natur gadarn a gofalus proses yr IPCC ei 

disgrifio‟n dda gan gyn-gadeirydd y Gweithgor Gwyddorau, Syr John Houghton, yn The Times ar 15 

Mawrth 2010 [14].  Mae tri o brif gyrff gwyddonol y DU, Y Gymdeithas Frenhinol, Y Swyddfa 

Dywydd a'r Cyngor Ymchwil Amgylchedd Naturiol wedi rhybuddio bod “y dystiolaeth wyddonol dros 

newid hinsawdd peryglus, hirdymor a di-droi-nôl o bosibl wedi cryfhau yn sylweddol” ers cyhoeddi 

adroddiad yr IPCC 2007 [15].  

6. “Yr haul yw e, twpsyn” 

Mae ynni a geir o'r Haul ac amrywiadau yng nghylchdro'r Ddaear yn ddau o'r nifer o ffactorau sy'n 

dylanwadu ar yr hinsawdd, ond ni all fod yn gyfrifol am yr holl newidiadau yng nghyfartaledd 

tymereddau byd-eang ers y bedwaredd ganrif ar bymtheg. Er bod tystiolaeth bod ynni o'r Haul, yn 

ystod rhan gyntaf yr ugeinfed ganrif, wedi cyfrannu at beth o'r cynhesu, dros y tua 30 mlynedd 

diwethaf, mae'r byd wedi cynhesu‟n sylweddol er bod lleihad bach yn yr ynni a gafwyd o'r haul. 

Dengys astudiaethau bod y cynhesu diweddar yn ganlyniad nwyon tŷ gwydr a grëwyd gan ddyn. 

[16] a [17]. 

7. “Mae negeseuon e-bost a ddatgelir yn answyddogol yn dangos na ellir 
ymddiried mewn gwyddonwyr” 

Defnyddiwyd y negeseuon e-bost, a gafodd eu dwyn o Brifysgol East Anglia, gan amheuwyr 

hinsawdd i awgrymu bod honiadau bod y ddaear wedi cynhesu wedi'u hystumio. Ceir dau bwynt 

pwysig yma. Yn gyntaf, nid oes tystiolaeth mae dyna‟r sefyllfa. Cliriwyd y gwyddonwyr o unrhyw 

anonestrwydd gwyddonol gan ddau ymchwiliad, un gan Y Pwyllgor Seneddol ar Wyddoniaeth a 

Thechnoleg [18] a'r llall gan banel o arbenigwyr o dan arweiniad yr Arglwydd Oxburgh [19]. Yn ail, 

seiliwyd y dystiolaeth ynglŷn ag yw'r byd wedi cynhesu ar dri set o ddata gwahanol - gan NASA a‟r 

Ganolfan Data Hinsawdd Cenedlaethol yn yr Unol Daleithiau a gan y Swyddfa Dywydd mewn 

cydweithrediad â Phrifysgol East Anglia yn y DU - y mae pob un yn cytuno a'i gilydd [20]. 

8. “Mae lefelau carbon deuocsid yn yr atmosffer yn rhy fach i gyfrif” 

Mae nwyon tŷ gwydr naturiol, megis anwedd dŵr, carbon deuocsid, methan ac ocsid nitraidd yn 

cadw'r Ddaear 30oC yn gynhesach nag a fyddai fel arall er eu bod yn cyfrif am lai nag un y cant o'r 

atmosffer. Mae casgliadau carbon deuocsid, sydd dim ond yn 0.03 y cant o'r atmosffer, wedi 

cynyddu o 280 ppm (rhan mewn miliwn) cyn diwydiannu i 388 ppm heddiw [21] a hwy fu‟r prif 

ysgogydd newid hinsawdd gan ddyn. Mae prif gymdeithas wyddonol y DU,  y Gymdeithas Frenhinol, 

yn nodi, “mae carbon deuocsid yn cyfrif am ran fechan o'r atmosffer, ond hyd yn oed mewn 

crynoadau bach iawn mae ganddo ddylanwad mawr ar ein hinsawdd” [22].  

9. “Mae gan wyddonwyr hinsawdd ddiddordeb personol mewn honni bod 
newid hinsawdd yn digwydd” 

Mae gwyddoniaeth newid hinsawdd wedi ei adeiladu dros nifer o flynyddoedd gan wyddonwyr sydd 

â dim diddordeb personol amlwg mewn honni bod newid hinsawdd yn digwydd. Mae hyd yn oed y 

cwmnïau olew mawr, sydd â‟r mwyaf i golli gan symud oddi wrth danwydd ffosil, yn dweud bod 

newid hinsawdd yn digwydd ac mai dyn sy‟n ei greu  [23]. Ceir peth tystiolaeth fodd bynnag bod 

Exxon-Mobil wedi mabwysiadu tactegau‟r diwydiant tybaco yn ei ymdrechion i arafu‟r gweithredu ar 

newid hinsawdd [24]. Mae tystiolaeth hefyd  o gysylltiadau rhwng y cwmnïau tanwydd ffosil ac ynni, 

yn arbennig yng Ngogledd America, a‟r rheiny sy‟n gwrthwynebu gwyddoniaeth newid hinsawdd 

[25]. 

10. “Dim ond esgus ar gyfer trethi lechwraidd yw newid hinsawdd” 

Mae‟n wir fod trethi wedi codi dros y degawd diwethaf.  Mae gwariant hefyd wedi codi, er enghraifft, 

ar addysg a‟r gwasanaethau iechyd.  Mae trethi gwyrdd fodd bynnag yn cyfrif am gyfran lai o drethi 

na phan gytunwyd Protocol Kyoto ym 1997.  Fodd bynnag, mae Cyfeillion y Ddaear yn cefnogi trethi 

gwyrdd er mwyn ein symud oddi wrth ein caethiwed i danwydd ffosil at ddewisiadau gwahanol.  

Bydd hyn yn helpu ein heconomi i ddod yn fwy ynni effeithlon a goroesi'r cynnydd anferthol mewn 

prisiau olew sy‟n debygol yn y dyfodol. Mae‟r Asiantaeth Ynni Rhyngwladol wedi manylu sut y gellid 

cyflawni toriadau sylweddol mewn allyriadau carbon diocsid drwy newid defnydd ynni byd-eang ac y 

byddai angen buddsoddiad gwerth un y cant o CMC y byd bob blwyddyn rhwng nawr a 2050 [26]. 

Ar yr un pryd, gwneid arbedion o leihau defnydd tanwydd fossil a byddai diogelwch ynni yn gwella.  

